
KORXONALAR ISHLAB 
CHIQARISH POTENSIALINING 
XUSUSIYATLARI VA 
UNDAN FOYDALANISH 
IMKONIYATLARI

Jalilov Bahrom Sotiboldievich
Namangan davlat texnika universiteti dotsenti, PhD.
E-mail: jalilovbahrom33@gmail.com

Annotatsiya. Maqolada korxonalar ishlab chiqarish potensiali xususiyatlari, ishlab chiqarish potensialining holati va undan 
foydalanish imkoniyatlariga bir qator omillar va jarayonlar ta’sir etishi, hamda ularning har birini alohida o‘rganish maqsadga 
muvofiqligi to‘g‘risida fikr va mulohazalar keltirilgan. Shu bilan birga, korxonalarning ishlab chiqarish imkoniyatlarini, 
ularning ishlab chiqarish potensiali parametrlari va xususiyatlarini xolisona baholash to‘g‘risidagi masalalarga oydinlik 
kiritilgan.

Kalit so‘zlar: ishlab chiqarish potensiali, asosiy ishlab chiqarish fondlari, aylanma fondlar, mehnat resurslari, texnologik 
baza, axborot resurslari, mehnat, texnik, ishlab chiqarish, tashkiliy, mulkiy, takror ishlab chiqarish, qayta takror ishlab 
chiqarish.
Abstract. The article presents ideas and considerations on the characteristics of the production potential of enterprises 
and the influence of a number of factors and processes on the state and possibilities of using production potential, as well 
as the expediency of studying each of them separately. At the same time, it clarifies the issues of objective assessment 
of the production potential of enterprises, their parameters and characteristics.

Keywords: production potential, basic production funds, circulating funds, labor resources, technological base, information 
resources, labor, technical, production, organizational, property, reproduction, repeated reproduction.
Аннотация. В статье изложены идеи и соображения относительно особенностей производственного потенциала 
предприятий, влияния ряда факторов и процессов на состояние и возможности использования производственного 
потенциала, а также целесообразности изучения каждого из них в отдельности. При этом раскрываются вопросы 
объективной оценки производственного потенциала предприятий, их параметров и характеристик.

Ключевые слова: производственный потенциал, основные производственные фонды, оборотные фонды, 
трудовые ресурсы, технологическая база, информационные ресурсы, труд, технический, производственный, 
организационный, имущественный, воспроизводство, повторное воспроизводство.

K I R I S H
Koronavirus pandemiyasidan so‘nggi davrlarda jahonda iqtisodiy va oziq-ovqat inqirozlari tobora 

chuqurlashib borayotgani bois, mamlakatimizda oziq-ovqat xavfsizligini ta’minlash borasida bir qator chora-
tadbirlar amalga oshirilmoqda. Bu boradagi keng qamrovli siyosat mamlakatimiz aholisi turmush darajasining 
oshishiga xizmat qilmoqda. Shu bilan birga, aholining uzluksiz o‘sib borishi, turmush darajasi va sifatini 
oshirish, xavfsiz oziq-ovqat bilan ta’minlash, barqaror rivojlanish omillarini hamda ekologik xavfsiz zahiralarni 
izlab topish bo‘yicha tadqiqotlarni olib borishni talab etadi.

Bu jihatdan xalqimizning non va non mahsulotlariga bo‘lgan ehtiyojini qondirish uchun yetishtirilayotgan 
don xom ashyosi tirik organizm ehtiyoji uchun zarur bo‘lgan kraxmal, oqsil, vitaminlar va boshqa biologik faol 
moddalarning tabiiy manbai hisoblanadi. Shuning uchun ham iqtisodiy muammolarga boy bo‘lgan hozirgi 
murakkab sharoitda don zahiralarini ko‘paytirish, ularni tejab-tergab ishlatish, don mahsulotlarini qayta ishlash 
sifatini yaxshilash mamlakatimiz don mahsulotlari sanoati tarmog‘i oldida turgan eng muhim vazifalardan biridir.

M A V Z U G A  O I D  A D A B I Y O T L A R  S H A R H I
Korxonalarning ishlab chiqarish potensialiga doir ilmiy izlanishlarda ushbu tushunchaning mohiyati, tarkibiy 

tuzilishi, baholash mezonlari va uning iqtisodiy samaradorlikka ta’siri keng yoritilgan. Mazkur yo‘nalish bo‘yicha 
xorijiy va mahalliy tadqiqotchilar tomonidan ishlab chiqilgan nazariy konsepsiyalar bugungi kunda korxona 
faoliyatining samaradorligini baholashda asosiy metodologik manba hisoblanadi.

Avvalo, ishlab chiqarish potensiali iqtisodiy kategoriya sifatida korxonaning mavjud moddiy-texnik, mehnat, 
texnologik, tashkiliy va axborot resurslaridan samarali foydalanish imkoniyatlarini mujassamlashtiradi. O.V. 
Karsuntseva (2014) o‘z tadqiqotlarida ishlab chiqarish potensialini mashinasozlik korxonalarida baholashning 
zamonaviy usullarini taklif etib, uning dinamikasi hamda takror ishlab chiqarish imkoniyatlarini tahlil qiladi. 
Muallif ishlab chiqarish potensialini baholashda resurslarning nafaqat miqdoriy, balki sifat ko‘rsatkichlarini ham 
hisobga olishning ahamiyatini alohida ta’kidlaydi.

Mahalliy tadqiqotlarda B.S. Jalilov (2019, 2020) korxonalar iqtisodiy faoliyatini samarali tashkil etish, ishlab 
chiqarish potensialining tarkibiy elementlari va ulardan oqilona foydalanish masalalarini chuqur tahlil qiladi. 
Uning ilmiy qarashlariga ko‘ra, ishlab chiqarish potensiali korxona resurslarining umumiy yig‘indisi bo‘lib, ushbu 
resurslardan foydalanish darajasi korxona iqtisodiy barqarorligining asosiy omilidir. Shuningdek, muallif ishlab 
chiqarish potensialini baholashda integral ko‘rsatkichlardan foydalanish zarurligini ilmiy asoslaydi.

Ishlab chiqarish potensiali bo‘yicha iqtisodiy tahlillarni takomillashtirishda statistik yondashuvlar, dinamik 
qatorlar va ko‘p omilli baholash usullarining ahamiyati yurtimiz va xorijiy olimlar tomonidan e’tirof etilgan. Bunda 
A.A. Kutin va S.V. Lutsyuk (2010) tomonidan ishlab chiqarish jarayonlaridagi vaqt bog‘liqliklari va resurslar 
sinxronligi bo‘yicha taklif etilgan yondashuvlar ishlab chiqarish potensialining samaradorligiga bevosita ta’sir 
etuvchi omillarni aniqlash imkonini beradi.

T A D Q I Q O T  M E T O D O L O G I YA S I
Ushbu tadqiqot ishida abstraksiya, dialektik tadqiqot, monografik kuzatish, tizimli va qiyosiy tahlil, 

differensial usullar, taqqoslash masalalari hamda iqtisodiy-statistik usullardan foydalanilgan..

T A H L I L  V A  N A T I J A L A R
Hozirgi kunda mamlakatimizda o‘nlab don mahsulotlarini qayta ishlash korxonalari faoliyat yuritmoqda. 

Tarmoqda faoliyat yuritayotgan korxonalar zamonaviy talablarga javob beradigan uskunalar bilan jihozlangan. 
Ushbu korxonalarning har birida bir kecha-kunduzda oziq-ovqat sanoati va aholi iste’moli uchun o‘rtacha 
300-600 tonnagacha un mahsulotlari ishlab chiqarilmoqda. Shu bilan birga, kichik biznes va tadbirkorlikni 
rivojlantirish bo‘yicha olib borilayotgan keng ko‘lamli ijobiy tadbirlar natijasida qishloq joylarida minglab kichik 
tegirmonlar ham faoliyat yuritib kelmoqda.

Olib borilgan chora-tadbirlar natijasida oziq-ovqat xavfsizligini ta’minlash, aholini uzluksiz ravishda sifatli 
oziq-ovqat mahsulotlari bilan ta’minlash borasida bir qator yutuqlarga erishildi. Shunday bo‘lsa-da, sohada 
faoliyat yuritayotgan ishlab chiqarish korxonalari mavjud imkoniyatlaridan to‘laqonli foydalanmoqda, deb 
ta’kidlash birmuncha mushkul. Respublikamiz aholisining barqaror sur’atlarda o‘sib borayotgani, qishloq 
xo‘jaligi va oziq-ovqat mahsulotlari eksport hajmining yil sayin ortib borishi ushbu yo‘nalishdagi korxonalar 
iqtisodiy potensialidan to‘liq foydalanish masalalarini chuqur o‘rganishni taqozo etmoqda.

Sanoat korxonalarining samarali iqtisodiy faoliyat yuritishi bir qator omillarga bog‘liq. Odatda korxona 
ixtiyoridagi iqtisodiy resurslar va ularning sifat ko‘rsatkichlari birlamchi omil sifatida baholanadi. Korxonaning 
ishlab chiqarish potensiali – asosiy ishlab chiqarish fondlari, aylanma fondlar, mehnat resurslari, texnologik 
baza, axborot resurslari va korxona egalik qilishi mumkin bo‘lgan boshqa resurslar majmuasi – uning asosiy 
tashkil etuvchilari hisoblanadi (1-rasm).

1-rasm. Raqobat sharoitida korxonaning ishlab chiqarish potensialining tarkibiy tuzilishi1

1	 Tadqiqot natijasida muallif tomonidan ishlab chiqilgan.

Ishlab chiqarish potensiali darajasini anglab olish korxonaning joriy va istiqboldagi holatini belgilab berish 
hamda ishlab chiqarishni iqtisodiy jihatdan oqilona boshqarish bilan bog‘liq qarorlar qabul qilish imkoniyatini 
beradi. Korxonaning ishlab chiqarish potensialidan to‘laqonli foydalana olishi uning iqtisodiy va moliyaviy 
barqarorligini ta’minlaydi. Shu bilan birga, ishlab chiqarish potensialining to‘g‘ri baholanishi bir qator iqtisodiy 
subyektlar – ta’sischilar, ishchi-xodimlar, investorlar, hamkorlar, davlat organlari, mol yetkazib beruvchilar va 
buyurtmachilar uchun ham muhim bo‘lib, ular korxonadagi iqtisodiy samaradorlik ko‘rsatkichlarining ortishidan 
bevosita yoki bilvosita manfaatdordir.

Masalan, korxona ta’sischilari, boshqaruv organlari va ishchi-xodimlari ishlab chiqarish potensiali asosida 
uning istiqbolini baholaydilar. Investorlar va aksiyadorlar uchun esa korxonaning ishlab chiqarish potensialidan 
to‘liq foydalanishga yo‘naltirilgan kapital iqtisodiy samaradorlikni oshirishning eng muhim omili sifatida ko‘riladi.

Milliy iqtisodiy majmuaning asosiy bo‘g‘ini bo‘lgan ishlab chiqarish korxonalari o‘zida barcha ishlab chiqarish 
resurslarini jamlaydi. Aynan iqtisodiyotning real sektorida asosiy iqtisodiy jarayonlar amalga oshiriladi, milliy 
boylik yaratiladi va ko‘payadi, jamiyatning milliy daromadi shakllanadi, iqtisodiy va ijtimoiy muammolarning 
yechimi ta’minlanadi, ishlab chiqarish va ijtimoiy munosabatlar shakllanadi.

2-rasm. Ishlab chiqarish potensiali yuksalishidan manfaatdor tomonlar

Korxonalarning ishlab chiqarish imkoniyatlarini, shuningdek ularning ishlab chiqarish potensiali parametrlari 
va xususiyatlarini xolisona baholash bo‘yicha qarorlar qabul qilish biz uchun muhim ahamiyatga ega. Hozirda 
ishlab chiqarish potensiali va undan samarali foydalanish yo‘llarini topishga qaratilgan tadqiqotlar dolzarb 
ahamiyat kasb etib bormoqda. Bu masala milliy iqtisodiyot ko‘lamlarida ham, xalqaro raqobatbardoshlikni 
ta’minlash jarayonida ham eng muhim vazifalardan biri sifatida maydonga chiqmoqda.

Korxonaning ishlab chiqarish salohiyati ostida uning ayni paytda mavjud bo‘lgan moddiy-texnik, tashkiliy, 
iqtisodiy va mehnat resurslaridan foydalanish asosida o‘zgaruvchan tashqi sharoitlarga moslasha olish qobiliyati 
tushuniladi. Ishlab chiqarish korxonasi har qanday murakkab tizim singari ma’lum funksiyalarni bajaradigan 
kichik tizimlar majmuasidan iborat. O‘z funksiyalarini bajarishi uchun har bir quyi tizim zarur resurslar to‘plamiga 
ega bo‘lishi lozim. Shu bois resurslarni «potensial» tushunchasi asosida ajratish orqali mehnat, texnik, ishlab 
chiqarish, tashkiliy, mulkiy, moliyaviy va boshqa potensiallarni farqlash mumkin.

Ishlab chiqarish potensiali to‘g‘risidagi iqtisodiy adabiyotlar, manbalar va tadqiqotlarning qiyosiy tahlili 
mavjud yondashuvlarni ikki guruhga ajratish imkonini beradi. Birinchi yondashuvda ishlab chiqarish potensiali 
korxonaning mavjud resurslaridan foydalanish hajmi va samaradorligi sifatida talqin qilinadi. Bu yondashuv 
korxonaning aniq vaqt oralig‘idagi holatini, o‘tgan davrdagi natijalarini va bozor sharoitlaridan kelib chiqib 
shakllangan ko‘rsatkichlarini baholashga imkon beradi. Ikkinchi yondashuvning mohiyati esa mavjud 
resurslardan maksimal samaradorlik bilan foydalanish imkoniyatini ifodalaydi. Ushbu yondashuv istiqbolni 
belgilash, yuzaga kelishi mumkin bo‘lgan iqtisodiy xatarlarni hisobga olgan holdagi baholash bilan bevosita 
bog‘liq.

Har ikki yondashuv masalaning o‘ziga xos jihatlarini qamrab olgani sababli, ulardan biriga ustuvorlik berish 
maqsadga muvofiq emas. Korxonaning joriy holatini, uning qiymatini aniqlash va qisqa muddatli rejalarni 
ishlab chiqishda birinchi yondashuvdan foydalanish mumkin. Korxonaning raqobat ustunliklarini shakllantirish, 
strategik rejalarni ishlab chiqish jarayonida esa ikkinchi yondashuv yuqori samaradorlik beradi.

Korxona iqtisodiy rivojlanishining mazmuni, avvalo, yangi daromad manbalarini izlab topish va ularni 
muntazam ravishda oshirib borish bilan belgilanadi. Xo‘jalik yurituvchi subyekt mol-mulkidan foydalanishning 
pirovard natijalari undagi mavjud boshqaruv tizimi, tadbirkorlik qobiliyati va ishlab chiqarish potensialidan to‘liq 
foydalanish darajasi bilan bog‘liq. Bu esa korxona boshqaruvi oldiga quyidagi dolzarb vazifalarni qo‘yadi:

•	 miqdoriy va sifat jihatidan zarur hamda yetarli resurslarni jalb qilish orqali ishlab chiqarish potensialining 
maqbul o‘lchamlarini shakllantirish;

•	 korxonaning strategik maqsadlari doirasida ishlab chiqarish potensialidan oqilona foydalanish;
•	 takror ishlab chiqarish jarayonini hamda ishlab chiqarish potensialining uzluksiz rivojlanishini ta’minlash.
Ta’kidlash joizki, ishlab chiqarish potensialining barcha elementlari jismoniy yoki ma’naviy jihatdan 

eskirishi obyektiv jarayondir. Natijada ular korxona tomonidan ma’lum muddat davomida foydalaniladi va bu 
muddat tugagach, ishlab chiqarish potensiali tarkibidan chiqib ketadi. Bunday jarayonlar korxonaning potensial 
imkoniyatlarining sezilarli ravishda qisqarishiga hamda xo‘jalik faoliyati samaradorligining pasayishiga olib 
kelishi mumkin. Shu bois ishlab chiqarish potensali tarkibidan chiqib ketgan elementlarni o‘z vaqtida va 
muntazam ravishda yangilab borish zarur.

Hozirgi raqamli iqtisodiyot sharoitida sanoat korxonalarida turli xil ijtimoiy-iqtisodiy, moliyaviy va boshqa 
jarayonlar amalga oshirilib, ular korxona faoliyatining barcha jihatlarini to‘liq qamrab olmoqda.

3-rasm. Korxona faoliyatini qamrab oluvchi jihatlar

Yuqoridagi klassifikatsiyaga asoslangan holda ishlab chiqarish potensialidan foydalanish darajasini 
oshirish bilan bog‘liq qaror va loyihalarni muayyan tizim sifatida shakllantirish mumkin bo‘ladi. Ishlab chiqarish 
potensialini tahlilini olib borishda baholanadigan resurslar tanloviga alohida e’tibor qaratish lozim. Yuqorida 
ta’kidlaganidek mutaxassislar va iqtisodchi olimlar tomonidan bu borada hali ham yagona to‘xtamga kelingan 
emas. Masalan, P.I.Razinkov korxona ishlab chiqarish potensiali elementlarini asosiy ishlab chiqarish fondlari, 
sanoat-ishlab chiqarish personali, qo‘llaniladigan texnologiyalar, energiya va axborotni kiritadi.

A.A.Kutin va S.V.Lyusuk korxona ishlab chiqarish potensiali energetik va moddiy resurslar, asosiy ishlab 
chiqarish fondlari, axborot resurslari, kadr va tashkiliy resurslardan tashkil topadi deb hisoblaydi.

N.A.Mansurova ishlab chiqarish potensialini baholash davomida asosiy e’tiborni uni tashkil etuvchi 
elementlarga qaratish lozim deb hisoblaydi va ularni beshga bo‘ladi:

-asosiy ishlab chiqarishni tashkil etuvchilar – asosiy ishlab chiqarish fondlari;
-moddiy tashkil etuvchilar – korxonaning aylanma mablag‘lari, moddiy resurslar;
-mehnat resurslari – ishchi va xodimlar;
-texnik-texnologik tashkil etuvchilar – korxonaning texnik bazasi va qo‘llanilayotgan texnologiyalar;
-axborot tashkil etuvchi – maxsus bilimlar, axborot texnologiyalari va resurslar.
Ishlab chiqarish potensialining holati va undan foydalanish imkoniyatlariga bir qator omillar va jarayonlar 

ta’sir etib, ularning har birini alohida o‘rganish maqsadga muvofiq. Bu ishlab chiqarish potensialidan to‘laqonli 
foydalanish va uni samarali boshqarish imkonini beradi (4-rasm). 

4-rasm. Korxona ishlab chiqarish potensialini shakllantirish jarayoni

Korxona ishlab chiqarish faoliyatining samaradorligini baholash masalalari har qanday iqtisodiy tizimda 
va mamlakat rivojlanish darajasidan qat’i nazar, o‘z dolzarbligini hech qachon yo‘qotmagan. Ayniqsa hozirgi 
kunda raqobat kurashining kuchayib borishi, jiddiylashuvi hamda xalqaro ko‘lamga kengayib borishi sharoitida 
ushbu masalaga yanada katta e’tibor qaratilmoqda. Bu boradagi ilmiy va amaliy tadqiqotlarning aksariyati 
ishlab chiqarish potensialining uni tashkil etuvchi omillar bilan chambarchas bog‘liq ekanligini ko‘rsatadi.

Korxona ishlab chiqarish potensialini baholashdagi muammolar sifatida quyidagilarni keltirish mumkin:
•	 ishlab chiqarish potensialini baholashga imkon beruvchi hamda uni tashkil etuvchi eng muhim 

elementlarni tanlab olish;
•	 ushbu ko‘rsatkichlarni baholash metodikasini aniqlash va ishlab chiqarish potensialining integral 

ko‘rsatkichini belgilash.

X U L O S A  V A  T A K L I F L A R
Keltirib o‘tilgan muammolar va kamchiliklarni e’tiborga olgan holda, don mahsulotlarini qayta ishlash 

sohasidagi korxonalarning ishlab chiqarish potensiali darajasini har tomonlama baholash uchun, fikrimizcha, 
ishlab chiqarish hajmi bo‘yicha ishlab chiqarish imkoniyatlarini to‘liq aks ettiradigan ko‘rsatkichlardan 
foydalanish maqsadga muvofiqdir. Taklif etilayotgan ko‘rsatkichlarning muhim xususiyati shundaki, ular qayta 
ishlash sohasidagi korxonalarning ishlab chiqarish salohiyatining tarkibiy elementlarining nafaqat miqdoriy, 
balki sifat jihatlarini ham hisobga olish imkonini beradi.

